
МОНГОЛ УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ  

ТӨРИЙН БАЙГУУЛАЛТЫН  БАЙНГЫН ХОРООНЫ 10 ДУГААР САРЫН 03-НЫ ӨДРИЙН ХУРАЛДААНЫ ТОВЬЁГ

	№
	Баримтын агуулга
	Хуудас

	1.
	Хуралдааны товч тэмдэглэл:  
	2-3

	2.
	Хуралдааны дэлгэрэнгүй тэмдэглэл:

1. Үндсэн хуулийн цэцийн 2018 оны 10 дугаар дүгнэлт
	4-14


Монгол Улсын Их Хурлын 2018 оны намрын  ээлжит чуулганы 
Төрийн байгуулалтын байнгын хорооны 10 дугаар сарын 
03-ны өдөр /Лхагва гараг/-ийн хуралдааны 

товч тэмдэглэл

Төрийн байгуулалтын байнгын хорооны дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 14 гишүүн ирж, 73.6 хувийн ирцтэйгээр хуралдаан 14 цаг 30 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Н.Амарзаяа, О.Баасанхүү,  Б.Наранхүү, Б.Жавхлан, Л.Оюун-Эрдэнэ;


Нэг. Үндсэн хуулийн цэцийн 2018 оны 10 дугаар дүгнэлт

Хуралдаанд Төрийн байгуулалтын байнгын хорооны ажлын албаны зөвлөх А.Солонго нар байлцав. 

Улсын Их Хурлын итгэмжлэгдсэн төлөөлөгчөөр томилогдсон Улсын Их Хурлын гишүүн Д.Лүндээжанцан Үндсэн хуулийн цэцийн дүгнэлттэй холбогдуулан танилцуулга хийв.


Танилцуулгатай холбогдуулан Улсын Их Хурлын гишүүн Л.Оюун-Эрдэнийн тавьсан асуултад Улсын Их Хурлын итгэмжлэгдсэн төлөөлөгч, Улсын Их Хурлын гишүүн Д.Лүндээжанцан хариулж, тайлбар хийв. 
Д.Лүндээжанцан: - 1.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн Нэгдүгээр зүйлийн 2 дахь хэсэгт “... шударга ёс, ... тэгш байдал, ... хууль дээдлэх нь төрийн үйл ажиллагааны үндсэн зарчим мөн.” гэж заасныг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:

 0

Татгалзсан:


13

Бүгд:



13
0.0 хувийн саналаар дэмжигдсэнгүй.
2.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн Арван дөрөвдүгээр зүйлийн 2 дахь хэсэгт “Хүнийг ... эрхэлсэн ажил, албан тушаал ... -р нь ялгаварлан гадуурхаж үл болно. ...”, гэж заасныг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:

 0


Татгалзсан:


13


Бүгд:



13
0.0 хувийн саналаар дэмжигдсэнгүй.
3.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн Арван зургадугаар зүйлийн 9 дэх заалтад “... Төрийн байгууллагад ... сонгогдох эрхтэй. ...”, гэж заасныг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:

 0


Татгалзсан:


13


Бүгд:



13
0.0 хувийн саналаар дэмжигдсэнгүй.
4.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц ... хууль зүйн болон бусад баталгааг бүрдүүлэх ... үүргийг иргэнийхээ өмнө хариуцна.”, гэж заасныг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:

 1


Татгалзсан:


12


Бүгд:



13
7.7 хувийн саналаар дэмжигдсэнгүй.
5.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн Далдугаар зүйлийн 1 дэх хэсэгт “Үндсэн хуульд ... төрийн байгууллагын бусад шийдвэр ... бүрнээ нийцсэн байвал зохино.” гэж заасныг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:

 0


Татгалзсан:


13


Бүгд:



13
0.0 хувийн саналаар дэмжигдсэнгүй.
Байнгын хорооны дарга Д.Лүндээжанцан Үндсэн хуулийн цэцийн дүгнэлт дэмжигдээгүйтэй холбогдуулан гарах Үндсэн хуулийн цэцийн 2018 оны 10 дугаар дүгнэлтийн тухай Улсын Их Хурлын тогтоолын төслийг уншиж танилцуулав. 


Байнгын хорооноос гарах санал, дүгнэлтийг Улсын Их Хурлын гишүүн Ж.Батзандан Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 40 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 15 цаг 10 минутад өндөрлөв.

 Тэмдэглэлтэй танилцсан:

 ТӨРИЙН БАЙГУУЛАЛТЫН БАЙНГЫН 

 ХОРООНЫ ДАРГА                                             Д.ЛҮНДЭЭЖАНЦАН

 Тэмдэглэл хөтөлсөн:

 ПРОТОКОЛЫН АЛБАНЫ 

 ШИНЖЭЭЧ





  П.МЯДАГМАА
УЛСЫН ИХ ХУРЛЫН 2018 ОНЫ НАМРЫН ЭЭЛЖИТ ЧУУЛГАНЫ 
 ТӨРИЙН БАЙГУУЛАЛТЫН БАЙНГЫН ХОРООНЫ 10 ДУГААР САРЫН 03-НЫ
ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Лүндээжанцан: Төрийн байгуулалтын байнгын хорооны гишүүдийн амар амгаланг айлтгая. Манай хорооны гишүүд намрын чуулган эхлээд анхныхаа хурлыг хийх гэж байна. Хэдийгээр анхны хурал хийгдэж байгаа боловч бид бол зун үндсэндээ ээлжлээд жасаалж тасралтгүй ажилласан. Энэ хугацаанд Улсын Их Хурлын сонгуулийн хуулийн төсөл, Ерөнхийлөгчийн хуулийн төсөл, Орон нутгийн иргэдийн Төлөөлөгчдийн Хурлын сонгуулийн хуулийн төсөл, Улс төрийн намын хуулийн төсөл түүнчлэн Төрийн албаны хуультай дагалдаж гарах тогтоолуудын төсөл, Засаг, захиргаа, нутаг дэвсгэрийн нэгжтэй холбоотой асуудлууд Улсын Их Хурлын Парламентын хуралдааны дэгүүдтэй хийсэн анализ гээд маш их судалгааны ажлууд бол хийгдсэн. Ингээд эхнээсээ төслүүд бол эхнээсээ гарч байна. Одоо хэлэлцэх асуудлууд руугаа ингээд удахгүй орж эхэлнэ. 

Дээр нь Үндсэн хуулийн төслийн саналуудыг авсан. Ирж байгаа саналуудыг анализ хийх асуудал бас дахин хэлэлцүүлгүүд явуулах асуудлынхаа бэлтгэлд орж байна. Ингээд өнөөдрийн Байнгын хорооны хуралдааны ирц 52 хүрсэн тул хуралдаан нээснийг мэдэгдье. Ингээд хэлэлцэх асуудлаа танилцуулъя. 
Одоо энэ Их Хурлын гишүүдэд Засаг захиргаа, нутаг дэвсгэрийн нэгж түүний удирдлагын хуулийн хэрэгжилтийн байдалд дүн шинжилгээ хийгээд материалыг одоо ингээд та бүхэнд тараана. Манай хорооны гишүүд холдоод ер нь бол оноос өмнө болж өгвөл өргөн барих төслөө бэлэн болгох ажил руугаа орох ёстой. Ингээд тэр Засаг захиргааны нэгжийн хууль бол зарим нь бас амин чухал асуудал болоод олон жил үйлчлээд маш их хуримтлагдсан байгаа учраас энэ дээр анхаарч өгөөрэй гэж манай Тогтохсүрэн гишүүн, Бямбацогт гишүүн хоёр бол энийг голлож хариуцна. Биш ээ Мөнхбат гишүүн гээд Хэрэг эрхлэхийн дарга байсан хүн байж байна. Дээр нь манай аймаг орон нутагт олон жил удирдах ажил хийсэн Хаянхярваа дарга. Бүгд тойрогтой манай Эрдэнэбат, хоёр Эрдэнэбат гишүүд бол аймаг орон нутаг юутай холбоотой улсууд. Ингээд манай хорооныхон бол энэ дээр голлож зүтгэх ёстой юм гэдгийг хуралдааны эхэнд хэлье. Ингээд нэг асуудал байна. 
Улсын Их Хурлын 2018 оны 62 дугаар тогтоол Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай Үндсэн хуулийн цэцийн 2018 оны 10 дугаар дүгнэлт байгаа. 

Хэлэлцэх асуудал дээр өөр саналтай гишүүн байна уу. Алга байна. Хэлэлцэх асуудалдаа оръё. 

1.Монгол Улсын Их Хурлын 2018 оны 62 дугаар тогтоол Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай Үндсэн хуулийн цэцийн 2018 оны 10 дугаар дүгнэлтийг хэлэлцье.

Улсын Их Хурлын чуулганы хуралдааны дэгийн тухай хуулийн 32 дугаар зүйлд цэцийн дүгнэлтийг чуулганы үеэр хүлээн авсан бол 7 хоногийн дотор чуулганы чөлөөт цагт хүлээн авсан бол ээлжит болон ээлжит бус чуулган эхэлснээс хойш 5 хоногийн дотор Хууль зүйн болон холбогдох Байнгын хороо хэлэлцэж бүхэлд нь эсвэл зарим хэсгийг нь хэсэгчлэн хүлээн зөвшөөрөх эс зөвшөөрөх асуудлаар санал дүгнэлт гаргана. 

32.2.3-т энэ хуулийн 1-д заасны дагуу Байнгын хороо цэцийн дүгнэлтийг хэлэлцэн санал, дүгнэлт гаргахтай холбогдох хуулийг Улсын Их Хурлын бусад шийдвэрийн Үндсэн хууль зөрчсөн гэсэн зүйл хэсэг заалт бүрээр хэрэв Үндсэн хуулийн хэд хэдэн заалтыг зөрчсөн бол Үндсэн хуулийн холбогдох заалт бүрээр тус тусад нь санал хураалт явуулна гэж заасан. Үндсэн хуулийн цэцийн дунд суудлын хуралдаан 2018 оны 8 дугаар сарын 12-ны өдөр хуралдаж Улсын Их Хурлын итгэмжлэгдсэн төлөөлөгчөөр Улсын Их Хурлын гишүүн Д.Лүндээжанцан томилогдсон байна. Итгэмжлэгдсэн төлөөлөгчөөс асуулт асуух гишүүн байвал асуултаа асууя. Дэгийн дагуу ийм заалттай юм байна. Саналаа дараа нь хэлье. 

Д.Эрдэнэбат гишүүн асуултаа асууя. 

Д.Эрдэнэбат: Итгэмжлэгдсэн төлөөлөгч нь гэж хэн байгаа юм. 

Д.Лүндээжанцан: Би байгаа юм. 

Д.Эрдэнэбат: Аан за. Энэ асуудал өөрөө их маргаантай сэдэв болоод байгаа юм. Тэгэхдээ асуудлын гол нь юу вэ гэхээр энэ Үндсэн хуулийн суурь зарчим байгаа юм л даа. Энэ нь юу вэ гэхээр иргэдийн нийтлэг эрх ашгийн тухай асуудал. Хүн эрх чөлөөгөө эдлэхдээ бусад хүний эрх, эрх чөлөөг хохироож болохгүй гэсэн үндсэн гол зарчим нэгдүгээрт алдагдсан байна уу гэж харж байгаа юм. Энэ дээр ямар байр суурь итгэмжлэгч илэрхийлсэн юм бэ гэж. 

Хоёрдугаарт нь миний ойлгож байгаагаар энэ төрийн албан хаагч жирийн иргэн улс төрийн шийдвэр гаргагч гэдэг бол гурван өөр статус юм. Яах вэ манай Үндсэн хуулинд яг төрийн албан хаагчийн улс төрийн эрхийг хязгаарласан шууд заалт байхгүй гэлээ ч гэсэн төрийн зарим албан хаагчийг намаас түдгэлзүүлэх заалт орсон нь Үндсэн хуулийн бас нэг баримтлах зарчим байсан юм. Өөрөөр хэлбэл төрийн албан хаагч гэдэг бол жирийн иргэнтэй адилтгаж үзэж болохгүй гэдэг энэ заалт зөрчигдсөн юм уу гэж ингэж хараад байгаа юм. Төрд тангараг өргөдөг хэдхэн л хүмүүс байдаг л даа. Энэ нь нэгдүгээрт төрийн жинхэнэ албан хаагч нар бол тангараг өргөдөг. Цэргийн албан хаагч нар тангараг өргөдөг. Улс төрийн бодлого шийдвэр гаргагч Улсын Их Хурлын гишүүн, Ерөнхийлөгч нар тангараг өргөдөг. Тангараг өргөнө гэдэг нь өөрөө төрд үнэнчээр зүтгэж улс төрөөс хол байж Монгол Улсынхаа нийтлэг эрх ашиг иргэнийхээ нийтлэг эрх ашгийг хамгаална гэсэн тэрнийхээ төлөө ажиллана гэсэн заалт л гэж би ойлгоод байдаг юм. 
Тэгээд энэ маргаан гаргасан хүн нь болохоор төрийн албан хаагч бүсгүй байгаа юм. Би Төрийн албан хаагч учраас би яагаад нэр дэвшиж болдоггүй юм бэ. Би бусад иргэнтэй адилхан гэсэн адилтгаж үзсэн энэ зарчмыг Үндсэн хуулийн цэц тэнд байгаа нэг хүний эрхийг хамгаалахын тулд 42 дугаар тойргийн арван хэдэн мянган жирийн иргэдийн сонгох эрхийг хязгаарласан шийдвэр гаргасан нь өөрөө Үндсэн хуулийн суурь зарчмыг зөрчсөн шийдвэр шүү л гэж хараад байгаа юм. Тэгэхээр энэ тал дээр манай тэр итгэмжлэгдсэн төлөөлөгч ямар хариулт ямар байр суурь илэрхийлсэн юм бэ. Үүний эсрэг яагаад цэц ийм сонин шийдвэр гаргав гэдэг нь л эргэлзээ дагуулж байгаа юм. Тэгэхээр би энэ хэдэн асуултуудыг асууя. Тэгээд цаашдаа дараагийн үг авалт дээр саналаа хэлье гэж бодож байна. Баярлалаа. 

Д.Лүндээжанцан: Би Их Хурлаас гаргасан тогтоолоо хамгаалах гэж очсон. Тэгэхээр Улсын Их Хурлын сонгуулийн хуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай 62 дугаар тогтоол энэ тогтоолыг бид гаргахдаа сонгууль зарлах эрх зөвхөн Улсын Их Хуралд хадгалагдана гэж байгаа. Бид бол Үндсэн хуульд заасан эрхээ бол хэрэгжүүлж үүргээ биелүүлж энэ тогтоолыг баталсан гэдгээ бол хэлсэн. Энэ бол Үндсэн хуулиар бидэнд олгогдсон Улсын Их Хуралд олгогдсон эрх байгаа юм. 

Хоёрдугаарт нь манай энэ тогтоолд бол төрийн албан хаагчдын эрхийг хязгаарласан заалт нь бол байхгүй байгаа юм. 

Гуравдугаарт нь бол сонгуулийн жил гэдэг нэр томьёо орсон. Улсын Их Хурлын гишүүнд нэр дэвших бол сонгуулийн жилийн 1 дүгээр сарын 1-ний өдрөөс өмнө гэж заасан. Тэгэхээр сонгуулийн жил гэдгийг бол бид юу гэж ойлгож байна вэ гэхээр сонгууль нь өөрөө ээлжит, ээлжит бус нөхөн, дахин гэсэн төрлүүдтэй байна. Ээлжит сонгууль гэж Үндсэн хуулийн 21 дүгээр зүйлийн 2, 20 дугаар зүйлийн 2, 59 дүгээр зүйлийн 3 дахь хэсэгт заасны дагуу 4 жил тутам явагдаж байгаа сонгуулийг хэлнэ гэж одоо ингээд сонгуулийнхаа хуулинд заасан байгаа юм. Ээлжит бус сонгууль одоо болохоор бол яах юм бэ гэж. Тэгвэл энэ бол төрийн албан хаагчдад сонгуулийн жилийн 1 сарын 1 гэдэг ойлголт хамаарахгүй юм. Нөхөн сонгууль болж байгаа тохиолдолд хамаарахгүй юм. Дахин сонгууль болж байгаа тохиолдолд хамаарахгүй юм гэж тайлбарласан. Энэ бол сонгуулийн жил гэдэг бол ээлжит тэрийг нь бол Сонгуулийнхаа хуулинд тайлбарласан байгаа байхгүй юу. 

Дараагийн нэг асуудал бол бид бол  юу гэж үзсэн бэ гэхээр бол манай тогтоол бол Үндсэн хууль зөрчөөгүй ээ. Бид бол Үндсэн хуульдаа заасны дагуу нөхөн сонгуулийг 14 хоногийн дотор зарлан явуулна гэдэг энэ заалтын дагуу л тогтоолоо баталсан. Хэрвээ бид батлахгүй бол 6 сарын 28 –нд баталсан байгаа шүү дээ. Чуулган дуусах гээд. Хэрвээ батлахгүй бол бид өөрсдөө Үндсэн хууль зөрчих гээд байгаа байхгүй юу. Тэгээд ингээд баталсан юм гэдгээ хэлсэн. 

Дараа нь бол энэ бид бол төрийн байгууллага сонгох, сонгогдох эрхтэй гэсэн заалтыг зөрчөөгүй байна гэж. Сонгуульд нэр дэвшигч төрийн албан хаагчийн төрийн албанаас чөлөөлөгдөх хугацааны шаардлагыг одоо бид бүхэн бол Үндсэн хууль зөрчөөгүй гэж үзэж байгаа. 

Мөн бид бүхэн бол энэ тогтоолоор бол тэр Хэнтий аймгийн тэр 42 дугаар тойргийн иргэдийн төлөөллийн эрхийн асуудлыг хэрэгжүүлэх шаардлагын үүднээс манай Их Хурал тогтоолоо гаргасан. Цаана нь бол сонгогчдын эрх ашиг байна. Энэ нь бол өөрөө Үндсэн хуулийн шаардлага юм гэдэг энэ асуудлууд дээр бол бид үндэслэлээ холбогдох холбогдох хугацаанд нь тайлбараа гаргаад Үндсэн хуулийн цэцийн хуралдаан дээр бол энийгээ хамгаалсан. Харин Үндсэн хуульд нэхэмжлэгч тал болон цэцийн гишүүдийн зүгээс бол сонгуулийн хуулинд байгаа тэр төрийн албан хаагч нэг сарын 1 –ний өмнө чөлөөлөгдсөн байна гэдэг заалт бол ажлаас чөлөөлөгдсөн байна гэдэг заалт нь бол өөрөө нөхөн болон дахин, ээлжит бус сонгууль дээр иргэд сонгох, сонгогдох эрхээ хэрэгжүүлэхгүй ийм зөрчилтэй заалт байна. Иргэн хүн яахаараа сонгох, сонгогдох эрхгүй байдаг юм бэ. Ээлжит сонгууль дээр бол болдог. Ээлжит бус болон нөхөн сонгууль дээр болдоггүй. Ийм ялгавартай байдал байна гэдэг зүйлийг бол ярьсан. Бид бол манай Их Хурлын тогтоол бол Үндсэн хуулиа биелүүлэх гэж бид гаргасан. Манай тогтоолоор бол төрийн албан хаагчийн эрхийг шууд хязгаарласан заалт байхгүй. 10 сарын эхний 7 хоногийн ням гараг, 6 дугаар сарын 3 дугаар долоо хоногийн ням гарагт сонгууль тус тус болно гээд заасан байгаа нь бол бид үүнийхээ дагуу бол яг хугацаанд зарласан. Ийм учраас бол зөрчил байхгүй гэдэг зүйлээ хамгаалсан гэдгийг бол би та бүхэнд танилцуулъя. Цэц бол дүгнэлтээ гаргасан. Цэцийн дүгнэлтийг бол би итгэмжлэгдсэн төлөөлөгчийн хувьд бол Төрийн байгуулалтын байнгын хорооноос энэ тогтоолыг батлуулсны хувьд хүлээн зөвшөөрөх боломжгүй гэсэн ийм саналтай байгаа юм. 
Д.Лүндээжанцан: Мөнхбат гишүүн асуултаа асууна тэгээд дуусаж байгаа юм. 

Ж.Мөнхбат: Өнөөдөр нөхөн сонгуультай холбоотой асуудлаар бид нар хуралдаж байгаа. Шийдвэртэй холбоотой. Би уг нь цэцээс хүн байвал цэцээс л асууя гэж бодсон. Хүн ирсэн үү, үгүй юу. Би тэгвэл Лүндээ даргаас асууя. Энэ нөхөн сонгуультай холбоотой шийдвэр тогтоолыг Улсын Их Хурал гаргасан. Сонгуулийн тухай хуулин дээр болохоор яг үүнтэй холбогдож байгаа тэр гомдол гаргагчдынх нь үндэслэл болгож байгаа тэр заалтууд нь бол сонгуулийн жил гэсэн ийм заалтад хамаараад байгаа. Тэгэхээр сонгуулийн жил гэдэг чинь бол одоо 4, 4 жилийн хугацааны циклтэй, Ерөнхийлөгчийн, орон нутгийн, Улсын Их Хурлын гэсэн энэ сонгуулийн тэр жилд хамрагдана гэж би ойлгоод байгаа юм. 

Гэтэл энэ нөхөн болон дахин, нөхөн сонгууль бол сонгуулийн жилд тооцогдохгүй гэсэн ийм ойлголттой байгаа нь энэ зөв үү. Тийм учраас цэцийн гаргаж байгаа энэ шийдвэр бол энэ хуулиа бүр буруугаар тайлбарлаад гаргасан юм биш үү гэсэн нэг ийм асуулт байгаа. 

Хоёрдугаарт Үндсэн хуулинд шашин шүтэх, эс шүтэх улс төрийн намын харьяалалтай гишүүн байх эсэх нь бол нээлттэй байгаа. Үндсэн хуулиар олгогдсон иргэнд олгогдсон эрх. Гэтэл төрийн албан хаагч хүн Төрийн албаны тухай хуулиар улс төрийн намаас ангид байгаа. Улс төрийн гишүүнээс татгалзаж байгаа. Яагаад гэвэл тэр хүн төрийн албан хаагч гэдэг тусгай статус эдэлж байгаа учраас. Яг үүнтэй адилхан төрийн албан хаагч гэдэг хүнийг сонгуульд оруулах, оруулахгүй гэдэг ийм асуудал яригдаж байгаа шүү дээ. Төрийн албан хаагч болно гэхдээ улс төрийн намын гишүүнчлэлээсээ татгалзъя гэхдээ Үндсэн хуулийн миний шашин шүтэх, эс шүтэх гэдэг шиг улс төрийн намын гишүүн байх эсэх энэ Үндсэн хуулийн иргэний эрхийг зөрчөөгүй гэсэн мөртөө сонгуульд орох болохоороо ийм асуудал яригдаж байгаа гэдэг нь бас энэ хоёрыг дүйцүүлж ойлгож болох уу гэж ер нь. 

Цаашдаа бол энийг цэгцлэх ёстой юм билээ. Энийг би санал дээр хэлье гэж бодож байгаа. Төрийн албанд орж байгаа тангараг өргөж байгаа хүн улс төрийн намын гишүүнчлэлээс татгалзаж байгаатай адилхан сонгуульд улс төрийн сонгуульд нэр дэвшихээс татгалзаг байх энэ зарчмыг бол цааш нь оруулж өгөх хэрэгтэй шүү дээ. Эсвэл тэр хүн улс төрийнхөө одоо ажил албан тушаалыг хийгээд явах хэрэгтэй. Эсвэл төрийнхөө албыг хийгээд л олон улсын жишиг практик нь ийм л байгаа. Ингэж л төлөвшүүлж байгаа. 
Улс төрийн сонгуульд өрсөлдөж уначхаад ялагдах болонгуутаа төрийн албан хаагч болдог. Тэгээд төрийн албан хаагч гэдэг тангараг өргөсөн хуулинд заасан тусгай статус бүхий ийм хүн явж байсан нь сонгууль дөхөхөөр буцаад улс төрч болоод хувирдаг. Ийм юмыг цаашдаа бол засах нь зүйтэй гэж бодож байна. Тэгэхээр саяын хоёр зүйл дээр бол хариулт авъя гэж бодож байна. 

Д.Лүндээжанцан: Мөнхбат гишүүний асуултад хариулъя. Тэгэхээр энэ цэцийн дүгнэлтийг бол нэгдсэн чуулган дээр чуулганы нэгдсэн хуралдаан дээр бол цэцийн гишүүн тэр асуудал оруулсан гишүүн нь оруулж байж танилцуулгаа хийдэг хуультай юм билээ. Байнгын хороон дээр бол итгэмжлэгдсэн төлөөлөгчөөсөө асуугаад тэгээд холбогдох Байнгын хороо нь Хууль зүйн байнгын хороо бол бүх Үндсэн хуулийн ямар цэцийн дүгнэлт гарна тэрийг Хууль зүйн байнгын хороо хэлэлцэнэ. Дараагийнх нь холбогдох Байнгын хороо нь хэлэлцдэг. Манайх бол сонгууль зарлаж асуудал оруулсан Байнгын хороо учраас бол хэлэлцэж байна гэж. Тэгээд ийм дэгээрээ явж байна. Энэ долоо хоног юм уу ирэх долоо хоногт бол цэцийн дүгнэлтийг орохоор тэр цэцийн төлөөлөгч нь ирж өөрөө танилцуулна. Гэхдээ бас цэцийн төлөөлөгчөөс асуулт асуудаггүй байх аа бас асуухгүй. Ийм одоо дэгтэй юм байна. 
Хоёр дахь асуудлын тухайд бол энэ Сонгуулийн хууль яг боловсрогдож ирж байна. Би түрүүн хуралдааны эхэнд нэг хэлсэн. Улсын Их Хурлын сонгуулийн хуулийн төсөл иргэдийн Хурлын Төлөөлөгчдийн сонгуулийн хуулийн төсөл, Ерөнхийлөгчийн сонгуулийн хуулийн төсөл гурвыг гурвууланг нь салгаад хийж байна. Их Хурлын дэд дарга Энх-Амгалангаар ахлуулсан ажлын хэсэг гарсан. Их Хурлын шийдвэртэй ажиллаж байна. 
12 сарын 22-ны өдөр бол улс төрийн бүх намууд оролцуулаад хэлэлцүүлэг явуулна. Манай Байнгын хороо энийг зохион байгуулж байна. Энд харин их сайн оролцох хэрэгтэй байна. Энэ бид бол энэ төрийн албан хаагчийг энэ 45 хоногийн өмнө чөлөөлөгдөөд орж болох байсан. Төрийн албан хаагчид давуу байдал гарч байна гээд 1 сарын 1 болгосон. Тэрэн дээр нь төрийн албанд ажиллаж байгаа хүмүүс ямар шүүмжлэл тавьдаг вэ гэхээр Улсын Их Хурлын гишүүд Төрийн албаны улсуудыг оруулахгүй байхын тулд өөрсөндөө давуу байдал олгох гэж энийг хязгаарлаж байна гэдэг ийм хоёр талын шүүмжлэл явагдаж байгаа юм. Бид энэ өнгөрсөн энэ цэцийн дүгнэлт гарснаас хойших хугацаанд харьцуулсан судалгаануудыг хийж байна. Гадаад орнуудад яадаг юм бэ гэж. Гэхдээ энэ бол татгалзсан төрийн албан хаагч ер нь яах ёстой юм бэ гэдэг дээр нь бол одоо би та нарт лавлагаа гаргаж өгнө гадаад орнуудын. 
Дэгийг харж байхад бол жишээ нь парламентын спикер хүн бол намаасаа түдгэлздэг юм байна. Тэгээд одоо жишээ нь Солонгост тэр чинь өөрөө улс төрийн албан тушаалтан шүү дээ. Сонгуульд дэвших болох юм бол гурван сарын өмнө сэргээгээд дэвших эрхээ авдаг юм байна. Гэх мэтчилэн газар бүрд бол онцлог онцлог зохицуулалтууд байна. Бид бол энийг бол тарааж өгье гэж. Тэгээд ер нь цаашдаа бол бид энд хоёр гурван хувилбараар төсөл хийсэн л дээ. Нэг төслийг аваад ир дээ. Дараа нь одоо энийг авсан ч бай, аваагүй ч бай. Би бол энэ дүгнэлтийг бол хүлээн зөвшөөрөх боломжгүй гэж үзэж байна. Ингээд санал хураалт болон тэгээд бид бол энэ 10 сар, 11 сар, 12 сард бол сонгуулийн одоогийн байгаа Сонгуулийн хуулиндаа нэмэлт, өөрчлөлт оруулах уу. Эсвэл одоо амжаад энэ намрын чуулганаар Сонгуулийнхаа хуулийг баталж чадвал тэрэндээ хийгээд явах уу гэдэг асуудал гарах гээд байгаа юм. Жишээ нь одоо ээлжит бус сонгуульд нэр дэвших бол тухайн сонгуулиас 60 хоногийн өмнө нөхөн сонгуульд нэр дэвших бол тухайн сонгууль болохоос 30 хоногийн өмнө төрийн албанаас болон ажил албан тушаалаасаа чөлөөлөгдсөн тухай хүсэлтээ эрх бүхий этгээдэд гаргасан байна энэ тэр гээд. Ийм заалтууд хэд хэдэн хувилбартай  заалтуудыг бол бэлдэж байна бид нар. Гэхдээ энүүгээр гэхэд өнөөдөр манай Эрдэнэбат гишүүн, Мөнхбат гишүүн нарын гаргаж байгаа саналууд бол бас л зөрөөтэй л байгаа байхгүй юу. Тийм учраас хэд хэдэн хувилбар гаргаад одоогийн энэ сонгуулийн хуулийн ажлын хэсэг дээрээ маш сайн яриад тэгээд 10, 11 сард багтааж энэ асуудлыг нэг тийш нь болгож шийдвэрлэх ёстой. Энэ асуудлууд бол нээлттэй байгаа гэдгийг бол та бүхэндээ хэлье. 
Хариулж дууслаа. Одоо саналдаа оръё. Санал хэлье. Батзандан гишүүнээр тасаллаа. Д.Эрдэнэбат гишүүн. 

Д.Эрдэнэбат: Үндсэн хуулийн суурь зарчмыг баримтлахыг бол бид нар үнэхээр яах аргагүй нэг хүний эрх чөлөөг эдлүүлэхийн тулд бусад хүмүүсийн эрх чөлөөг хязгаарлаж болохгүй гэсэн үндсэн хуулийн суурь зарчим бол зөрчигдсөн гэж харж байгаа учраас цэцийн шийдвэр зөв биш байх. 

Хоёрдугаарт төрийн албаны тухай статусын тухай бид их олон жил ярьж байгаа. Төрийн албан хаагчдын улс төржилтийн тухай хэдэн жил ярьж байгаа. Шийдэл байхгүй явж байгаа. Төрийн албан хаагч бол жирийн иргэнтэй ижилхэн биш. Би яагаад ижилхэн биш гэж байгаа вэ гэхээр төрд тангараг өргөсөн учраас энэ ижил биш. Төрийн төлөө чин үнэнч шударгаар зүтгэнэ гэж тангарагласан иргэдийнхээ сайн сайхан амьдралын төлөө ажиллана гэж тангараглачхаад маргааш нь жирийн иргэнтэй өөрийгөө адилтгаж үзэж энэ асуудал руу ороод энийг цэц зөвшөөрч байгаа нь бол туйлын буруу зүйл гэж харж байгаа. Ер нь цаашдаа бид нар энийг цаашдаа Үндсэн хууль болон Сонгуулийн хуулиндаа нарийн авч үзэхгүй бол энэ төрийн албаны улс төржилт бол зогсохгүй цааш үргэлжлээд байх бололтой юм байна. Улс төрийн янз янзын шийдвэр хэн нэгэндээ шийдүүлж гаргаад байх бололтой юм байна. 

Тийм учраас энийг бол Их Хурал бол онцгой анхааралдаа авч таслан зогсоох шаардлага байгаа гэдгийг би бас зориуд тэмдэглэж хэлмээр байна. Төрийн албаны улс төрчдийн жишээ бол төрийн албан хаагч жирийн бүсгүй энэ асуудлаар маргаан дэгдээж байна гэдэг бол тэр улс төрийн амбицтай хүний хийж байгаа үйлдэл гэж энгийн үгээр уншигдаж байгаа. Нэг л зүйл байгаа. Иргэний сонгох эрхийг Үндсэн хуулиар бол хязгаарлаагүй нь үнэн. Тэгэхдээ чи төрийн албан хаагч үнэхээр сонгох эрхээ эдэлье гэж байгаа бол жирийн иргэнийхээ статус дээр очоод сонгох эрх нь нээлттэй байна. Энийгээ нэгдүгээрт ойлгох хэрэгтэй. Ямар ч төрийн албан хаагч нар энийгээ ойлгох хэрэгтэй. Бид нар Үндсэн хуулиндаа бусад сонгуулийн дагалдах хуулинд юу гэж оруулах вэ гэхээр төрийн албан хаагч сонгогдох эрхээ эдлэх юм бол жирийн эргэн болоод тэр намаас татгалзах, түдгэлзэх гэх юм байхгүй. Жирийн иргэн бол дахин төрийн албанд орох эрхгүй бол тэгээд чи улс төрийг сонгож байгаа бол тэрэндээ сонгогдоод яв гэдэг эрх чинь нээлттэй гэдгийг бол хуульчилж эрх зүйн хувьд өгөх хэрэгтэй. Тэгэхгүй бол угаасаа болохгүй юм байна. 
Саяын төрийн албан хаагчдын улс төржилтийн энгийн жишээ дөнгөж сая л гарлаа шүү дээ. Зам тээврийн яаман дээр гарсан үйл явдал. Төрийн жинхэнэ албан хаагч нар хариуцлагатай албан хаагч нар бие биеийнхээ амийг бүрэлгэсэн явдал бол энэ бол төрийн албан хаагчдын улс төржилтөөс үүдсэн маш том жишээ шүү дээ. Энийг баталгаажуулж байгаа юм шиг Үндсэн хуулийн цэц тэр 14 мянган иргэний сонгогдох эрхийг хязгаарлаад нэг төрийн албан хаагчийн төлөө улс төрийн шийдвэр гаргадаг нь өөрөө буруу шүү дээ. 

Би бол энэ талаас нь ингэж харж байгаа. Тийм учраас энийг бол дэмжих боломж бол байхгүй гэдгийг хэлье. 

Бас нэг алдаатай шийдвэр ноднин билүү уржнан гаргасан. Орон нутгийн иргэдийн Төлөөлөгчдийн Хурлын сонгуулийн үр дүнгээр гарсан иргэдийн хурлын төлөөлөлд Төрийн албан хаагч нар, үйлчилгээний албан хаагч нарыг оруулдаг бас нэг буруу шийдвэр гаргасан шүү дээ. Ингээд тал талдаа төрийн албан хаагч нарыг улс төржүүлэх боломжийг энэ Үндсэн хуулийн болон энэ Улсын Их Хурлын хууль тогтоох байгууллага гаргаад байхаар бидний энэ төрийн албан хаагчдын мерит зарчим шалгуур үнэлэмж энэ бүх зүйл үнэгүйдэж байгаа байхгүй юу. Тэгэхээр бид энийг бол одоо эндээсээ нэг ухаарал аваад энийг бол таслан зогсоох болсон гэж харж байгаа. Үндсэн хуулийн цэцийн энэ удаагийн энэ дүгнэлтийг бол Их Хурал бол яавч хүлээж авч болохгүй. Бид бол энэ зарчмаа хатуу баримтлах хэрэгтэй. Цаашдаа сонгуулийн хуулийн өөрчлөлт оруулж байхад бас энэ зүйлийг би оруулаасай гэж бодож байна. 

Сонгуулийн ажлын хэсэгт би өөрөө байгаа. Ер нь жирийн төрийн албан хаагч нар үнэхээр улс төрч болъё гэж бодоод улс төрийн шийдвэрт оролцдог болъё гэж бодож байгаа бол чи нэг мөсөн төрийн албанаасаа татгалзаад иргэнийхээ хувьд Улсын Их Хуралд юм уу аль ч шатны сонгуульд сонгогдох эрхээ нээгээд орж байя гэдэг энэ суурь зарчмаа л баримтлах хэрэгтэй. Түүнээс биш бол төрийн албан хаагчийг зүгээр би нэг өнөөдөртөө бол Их Хуралд үзчихнэ. Орон нутагтаа үзчихнэ. Уначих юм бол буцаад ажилтай юм чинь гэсэн байдлаар хандаж энэ төрийн үндсэн зарчмыг бол гуйвуулж, дайвуулж янз янзаар улс төржиж болохгүй л гэсэн байр суурьтай байгаа шүү. Энийг бол дэмжихгүй байна. Баярлалаа. 

Д.Лүндээжанцан: Мөнхбат гишүүн. 

Ж.Мөнхбат: Өнөөдрийн ярьж байгаа маргаан бол хоёр гурван зүйлийн үндэслэлтэй гэж би бодож байгаа. Нэгдүгээрт бол энэ Төрийн албаны тухай хуулийг, Сонгуулийн тухай хуулийг бид нар их тодорхой болгож чангатгаж өгөх хэрэгтэй гэж бодож байгаа. Өнөөдөр бол төрийн албанд мөрдөгдөж байгаа хуулиар улс төрчдийн бараг орогнол болж хувирч байгаа шүү дээ. Сонгуульд ялагдахаараа төрийн албандаа очдог. Тэнд хоёр гурван жил ажиллаж байгаад төрийн албан хаагчийн байр сууринаас биш улс төрчийн байр сууринаас ажиллаж байгаад буцаад сонгууль болохоор дахиад л улс төрч болж хувираад л нэр дэвшээд яваад ирдэг. Ийм л цикл яваад байгаа л даа. Тэгэхээр тэрийг бол нэг мөсөн тодорхой болгож өгөх ийм зүй ёсны зайлшгүй шаардлага байгаа нэгдүгээрт. 
Хоёрдугаарт энэ цэц дээр очсон маргаантай асуудал энэ өнгөрсөн сонгуулиудыг явуулж ирсэн энэ Сонгуулийн хуультай холбоотой гэж би хувьдаа боддог юм. Өнгөрсөн дөрвөн жил эрх баригч хүчин маань Бурмаа нарын санаачилсан хуулийг гурван том хуулийг нэг хууль болгож гурилдаж одоо баталсан. Ерөнхийлөгчийн, орон нутгийн, Их Хурлын. Энэ дотор маш олон цоорхой гарсан. Маш олон алдаа гарсан. Үүний нэг бол одоо ингээд Үндсэн хуулийн цэц дээр очих хэмжээний ийм зүйл болж хувирсан юм болов уу гэж бодож байгаа. Тухайн үедээ улс төрийн намууд бол ихээхэн шүүмжилж л байсан ийм хууль. Одоо энийг өөрчилнө гээд Их Хурал дээр бас ажлын хэсэг гараад ингээд явж байна. 

Тэгэхээр энэ Сонгуулийн хуулийг бол бид нар цаашдаа нэлээд өндөр боловсронгуй болгох. Тавих шалгуур шаардлагыг нь ер нь өндөрсгөж ингэж тавих ёстой гэж бодож байгаа. Гуравдугаар зүйл бол энэ олон улсын жишиг рүү энэ Сонгуулийн хуулийг бид нар явуулах дөхүүлэх ийм цаг болсон. Хүлээн зөвшөөрөх. Энэ бол дуртай улс төрийн хүчин сонгуулийн хуулийг оролдоод байдаггүй ийм зүйлийг одоо бид нар энэ хийх нэг боломж энэ парламентын үед бүрдсэн гэж ойлгож байгаа. Сая намрын чуулганы нээлт дээр 2 хоногийн өмнө Улсын Их Хурлын дарга, Монгол Улсын Ерөнхийлөгч хоёр Үндсэн хуулийг өөрчлөх ёстой. Системийн хямралаас гарах цаг болсон гэдгийг албан ёсоор зарласан. Би хувь Их Хурлын гишүүнийхээ хувьд алга ташиж баяр хүргэсэн. Өнөөдөр үнэхээр тийм цаг болсон. Үндсэн хуулийг өөрчлөх цаг болсон. 
Тийм учраас энэ сонгуулийн халдашгүй байдлуудыг энэ босгыг Үндсэн хуулинд оруулж өгөх ийм шаардлага бол байгаа. Тухайн сонгууль болохын өмнөхөн л эрх барьж байгаа улс төрийн хүчнүүд өөр өөрсдийнхөө эрх ашигт сонгуулийн эрх ашигт нийцүүлж Сонгуулийн хуулийг өөрчилдөг ийм жишгээр л энэ бол одоо танай манай гээд бие биеэ яриад байх юм байхгүй. Бүгдэд нь л байсан нийтлэг нэг алдаа. Тэгэхээр энийг л Үндсэн хуулинд суулгаж өгч цаашдаа ийм алдаа гаргахгүй. 
Дээрээс нь Үндсэн хуулинд төрийн албан хаагчдын энэ тусгай статус энэ бол төрийн тусгай албан хаагчтай адилхан шүү. Цэрэг цагдаа хүчний байгууллагынхантай адилхан тусгай эрх үүрэг хүлээж байгаа тусгай эрх ямба эдэлдэг ийм статус. Тийм учраас энийг ч гэсэн одоо Үндсэн хуулинд цаашдаа суулгаж өгөх зайлшгүй шаардлага байна гэж ингэж бодож байгаа. Юуны хувьд бол цэцийн дүгнэлтийн хувьд бол би Төрийн байгуулалтын байнгын хорооны даргатай ижил байр суурьтай байгаа. Цэцийн дүгнэлтийг хүлээж авах боломжгүй гэсэн ийм байр суурьтай байгаа гэдгээ илэрхийлье. Ер нь цаашдаа бол манай энэ цэц бас жаахан юм бодох хэрэгтэй. Тэгээд энэ орж ирж байгаа гомдол санал, гаргаж байгаа шийдвэр энэ бүх юмыг бол бид бүхэн цаашдаа энэ нэг ард нийтийн хүсэн хүлээсэн нийгмийн хүлээлт энэ одоо бодит амьдрал хоёрыг хөрсөн дээрээ нийцсэн буусан ийм шийдвэрийг бол цаашдаа Үндсэн хуулийн цэц бол гаргаж байгаасай гэж бодож байгаа юм. 
Д.Лүндээжанцан: Батзандан гишүүн. 

Ж.Батзандан: Цэцийн дүгнэлтийг хүлээж авах эсэх тухай асуудлыг Төрийн байгуулалтын байнгын хороогоор хэлэлцэж байна. 42 дугаар тойргийн нөхөн сонгуулийг товлосон зарласан Улсын Их Хурлын шийдвэрийг цэц Үндсэн хууль зөрчсөн гэж үзэж байгаа. Тэгэхээр цэцийн энэ шийдвэр нь өөрөө Үндсэн хуулийн болон холбогдох ямар хуулийн зүйл заалтыг үндэслэж вэ гэж харлаа. 

Хоёрдугаарт дэлхийн улс орнуудын жишиг ямар байна вэ гэдгийг бас харж үзлээ. Ганцхан жишээ хэлье. Канад Улсын дээд шүүх буюу suorin court энэ асуудлаар шийдвэр нь хэдхэн сарын өмнө гарсан. Төрийн албан хаагч, төрийн жинхэнэ албан тушаалтан сонгуульд орохын өмнөхөн заавал чөлөөлөгдөх ёстой ажил төрлөө өгөх ёстой гэдэг заалтыг Үндсэн хууль зөрчиж байна, Үндсэн хуулийн суурь үзэл санааг зөрчиж байна гэж Канадын Үндсэн хуулийн шүүх үзэж энийг хүчингүй болгосон байгаа. Яагаад гэхээр сонгох сонгогдох эрх бол өөрөө суурь эрх юм. Үндсэн хуулийн суурь эрхийг салбар хуулиар хориглосон нь өөрөө Үндсэн хууль зөрчиж байна гэж Канадын Үндсэн хуулийн цэц үзэж байгаа юм. Ер нь барууны улс орнууд ингэж үзэж байгаа юм. иргэний суурь эрхийг баталгаажуулсан шийдвэрүүдийг Үндсэн хуулийн цэц гаргах үүрэгтэй. Жам ёсны эрхийг хамгаалсан шийдвэрүүдийг Үндсэн хуулийн цэц гаргах үүрэгтэй. 
Хоёр дахь асуудал Үндсэн хуулийн цэцийн шийдвэр үндэслэлгүй буруу болсон гэдгийг би хоёр дахь үндэслэлээрээ тайлбарлая. 

Хоёр дахь үндэслэл бол ээлжит сонгуулийн жилд төрийн албан хаагч жинхэнэ албан хаагч буюу төрийн болон төрийн оролцоотой аж ахуйн нэгжийн удирдах албан тушаалтнууд чөлөөлөгдсөн байх тухай заалт байгаа. Ээлжит сонгууль гэдэг бол дөрвөн жилдээ нэг удаа болдог сонгуулийг л хэлж байгаа. Нөхөн сонгууль, дахин сонгуулиар чөлөөлөгдсөн байх тухай заалт хуулинд байхгүй. Урьдчилан чөлөөлөгдсөн байх тухай заалт байхгүй. Тэгэхээр энэ цэцийн энэ шийдвэрийг бол хүлээж авах боломжгүй гэж харж байна. Дэлхийн олон улс орнуудын жишиг ч энийг харуулж байна. Монгол Улсын Хууль эрх зүйн гаргалгаа ч ийм байгаа. Тэгэхээр цэц бол улс төржсөн шийдвэр гаргасан гэж бид харж байгаа. Цэц захиалгат шийдвэр гаргасан гэж бид харж байгаа. Чухам хэний захиалгаар би ийм шийдвэр гаргасныг би мэдэхгүй байна. Гэхдээ цэц ийм шийдвэр гаргах гэж байна гэдгийг сарын өмнө хоёр гурван долоо хоногийн өмнө ийм мэдээлэл ирж байсан. Цэц лоббид орчихлоо гэдэг мэдээлэл ирж байсан. 

Ер нь Монгол Улсын дээд шүүх цэц ямар шийдвэр гаргах гэж байгаа нь ер нь хоёр гурван долоо  хоногийн өмнө тодорхой болдог болчихсон шүү дээ. Эрхэм гишүүд минь. Эрдэнэтийн 49 хувь дээр дээд шүүх ямар шийдвэр гаргасныг ямар шийдвэр гаргах гэж байгааг ямар бүлэглэлийн лоббид орсныг бид нар мэдэж л байсан. Энэ 42 дээр ямар шийдвэр гаргахыг нь бид урьдчилж харж л байсан. Одоо энэ тоглоомын улс төрөө тохиролцооны улс төрөө зогсоож системийн хямралаас гаргах Үндсэн хуулийн өөрчлөлт рүүгээ бүгдээрээ явахгүй бол энэ улс чинь баларлаа. Шүүх засаглал чинь дампуурчихлаа. Шүүхэд итгэх иргэдийн итгэл тэг хувьтай боллоо. Одоо Улсын Их Хурлын эрхэм гишүүд, Их Хурлын дарга, Монгол Улсын Ерөнхийлөгчийн санаачилгыг дэмжиж системийн хямралаас гаргах том реформоо хийж эхэлье гэж хэлье. Цэцийн болон дээд шүүхийн зуурсан бантанг тойрч хэрэлдээд байх юм бол энэ ард түмний амьдрал энэ улсын ажил сайжрахгүй ээ. Одоо шинэ систем рүүгээ явъя. Системийг хямралаас гаргах цогц төлөвлөгөөгөө боловсруулж урагшаа харж авъя гэдэг саналтай байгаагаа хэлье. 

Д.Лүндээжанцан: Үг хэлж дууслаа. Одоо санал хураалт явуулъя. Таван заалтаар нэг бүрчилж санал явуулна. Санал хураалт явуулна. 
1.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн Нэгдүгээр зүйлийн 2 дахь хэсэгт “... шударга ёс, ... тэгш байдал, ... хууль дээдлэх нь төрийн үйл ажиллагааны үндсэн зарчим мөн.” Гэж заасныг зөрчсөн байна гэснийг хүлээн зөвшөөрөх нь зүйтэй гэсэн томьёоллоор санал хураалт явуулъя. Орж ирсэн саналаар. 13 гишүүн оролцож 100 хувийн саналаар уг саналыг хүлээн зөвшөөрөх боломжгүй гэсэн санал гарч байна. 

2.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн Арван дөрөвдүгээр зүйлийн 2 дахь хэсэгт “Хүнийг ... эрхэлсэн ажил, албан тушаал ... -р нь ялгаварлан гадуурхаж үл болно. ...”, гэж заасныг зөрчсөн байна гэснийг хүлээн зөвшөөрье гэсэн саналаар санал хураалт явуулъя. Санал хураалтад 13 гишүүн оролцож 100 хувийн саналаар уг санал дэмжигдсэнгүй. 

3.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь

Монгол Улсын Үндсэн хуулийн Арван зургаа дугаар зүйлийн 9 дэх заалтад “... Төрийн байгууллагад ... сонгогдох эрхтэй. ...”, гэснийг зөрчсөн байна гэснийг хүлээн зөвшөөрье гэдэг томьёоллоор санал хураалт явуулъя. Санал хураалтад 13 гишүүн оролцож 100 хувийн саналаар уг санал дэмжигдсэнгүй. 


4.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн Арван есдүгээр зүйлийн 1 дэх хэсэгт “Төрөөс хүний эрх, эрх чөлөөг хангахуйц ... хууль зүйн болон бусад баталгааг бүрдүүлэх ... үүргийг иргэнийхээ өмнө хариуцна.”, гэснийг зөрчсөн байна гэснийг хүлээн зөвшөөрье гэсэн томьёоллоор санал хураалт явуулъя. Санал хураалтад 13 гишүүн оролцож, 12 гишүүн 92.3 хувь нь хүлээн зөвшөөрөхгүй гэсэн санал өгсөн байна. 


5.Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн далдугаар зүйлийн 1 дэх хэсэгт “Үндсэн хуульд ... төрийн байгууллагын бусад шийдвэр ... бүрнээ нийцсэн байвал зохино.” гэж заасныг зөрчсөн байна гэснийг хүлээн зөвшөөрье гэдэг томьёоллоор санал хураалт явуулъя. Санал хураалтад 13 гишүүн оролцож 100 хувийн саналаар уг санал дэмжигдсэнгүй. 
Ингээд санал хураалтын дүнгээр Үндсэн хуулийн цэцийн 10 дугаар дүгнэлтийн 5 заалтыг хүлээн зөвшөөрөх боломжгүй гэсэн саналын дүн гарлаа. Хэлэлцэж буй асуудалтай холбогдуулан чуулганы нэгдсэн хуралдаанд Үндсэн хуулийн цэцийн 2018 оны 10 дугаар дүгнэлтийн тухай Улсын Их Хурлын тогтоолын төсөл оруулна. 

Энэ тогтоолын төслийг та бүхэнд танилцуулъя. Хоёр хувилбартай хийдэг шүү дээ. Тогтоолын төслийг. Хүлээн зөвшөөрвөл яах вэ. Зөвшөөрөхгүй бол яах вэ гэж. Монгол Улсын Их Хурлын тогтоол 2018 оны 10 дугаар сарын 30-ны өдөр. Дугаар Улаанбаатар хот. 

Үндсэн хуулийн цэцийн 2018 оны 10 дугаар дүгнэлтийн тухай. Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 32.3.3 дахь заалтыг үндэслэн Монгол Улсын Их Хурлаас тогтоох нь. 

Монгол Улсын Их Хурлын 2018 оны 6 дугаар сарын 28-ны өдөр батлан гаргасан “Монгол Улсын Их Хурлын сонгуулийн 42 дугаар тойрогт нөхөн сонгууль товлон зарлах, санал авах өдрийг тогтоох тухай” 62 дугаар тогтоол нь Монгол Улсын Үндсэн хуулийн 1 дүгээр зүйлийн 2 дахь хэсэг шударга ёс тэгш байдал нь хууль дээдлэх үйл ажиллагааны үндсэн зарчим 14 дүгээр зүйлийн 2 дахь хэсэгт хүнийг эрхэлсэн ажил албан тушаалаар нь ялгаварлан гадуурхаж үл болно. 


16 дугаар зүйлийн 9 дэх заалтад төрийн байгууллага сонгогдох эрхтэй 19 дүгээр зүйлийн нэг дэх хэсэгт төрөөс хүний эрх, эрх чөлөөг хангахуйц хууль зүйн болон бусад баталгааг бүрдүүлэх үүргийг иргэнийхээ өмнө хариуцан 70 дугаар зүйлийн 1 дэх хэсэгт Үндсэн хуульд төрийн байгууллагын бусад шийдвэр бүрнээ нийцсэн байвал зохино гэснийг зөрчсөн байна гэсэн Монгол Улсын Үндсэн хуулийн цэцийн 2018 оны 8 дугаар сарын 22-ны өдрийн 10 дугаар дүгнэлтийг хүлээн зөвшөөрөх боломжгүй гэж үзсүгэй гэсэн ийм тогтоолыг нөхцөлийг Улсын Их Хуралд оруулж байна. 

Дүгнэлт өмнө нь санал хураалтууд болсон учраас энэ дээр санал хураах шаардлагагүй байдаг. Ингээд чуулганы нэгдсэн хуралдаанд Байнгын хорооны санал, дүгнэлтийг илтгэх гишүүн нь Мөнхбат гишүүн илтгэнэ. Батзандан гишүүн саналаараа илтгэхээр боллоо. Ингээд Төрийн байгуулалтын байнгын хорооны энэ өдрийн хуралдаан хэлэлцэх асуудал дууссан тул Байнгын хорооны хуралдаан хаасныг мэдэгдье. 


 Гишүүдэд баярлалаа. 


Дууны бичлэгээс буулгасан:


ПРОТОКОЛЫН АЛБАНЫ


ШИНЖЭЭЧ 
                                                      П.МЯДАГМАА

